
Müəllifdən
Əziz oxucu! 
Səhifələdiyin, baxdığın, oxuduğun bu kitab mənim sizə “İlk məktubum”dur. Bu məktuba cavab yazan da olacaq, yazmayan da. Sizin cavabınız hansısa şeirimdə özünüzü tapmağınızdadır. Mən bu kitabı hamınıza ünvanlayıram. Məkan hamınızındır. Ona görə bu məktubun dəqiq ünvanı yoxdu. Bu kitabı təbbi ki, oxumayanlar, vərəqləyənlər də olacaq. Deməli, məktub bəzən çatmayacaq ünvanına! Amma sizinlə cavabsız da olsa, tanışmaq xoşdur. Cavabsız məktubların İNTİZARI daha böyük olur...

Bu kitab, – uzaqgörənlik etmək kimi başa düşülməsin – həm də mənim ilk “ədəbi səhv”imdir. Tanıdığım bir neçə şair var ki, hamısı ilk kitabını nəşr etməkdə tələsib. Peşmandır. Amma, yerimək insanı həyəcanlandırmır, qaçmaq, tələsməksə, həyəcanlandırır. Mənim tələsdiyim ünvan sizlər, oxuculardır. Tələskənlik həm də “müqəddəs” səhvə gətirib çıxarır.  Bu baxımdan yəqin “günahımdan” keçərsiniz.

Kitablardan və adamlardan aldığım məlumata görə bir zaman pəh-pəh deyib təriflədiyimiz, sonra qırmacsız qamçıladığımız, sözlə təpiklədiyimiz Sovet dönəmində mənim yaşda olan yazarların kitabları nəşr olunmayıb. Hələ də həmin dövrün senzurasını ədalətli sayanlar da var. Amma, hər halda hər nəşr olunmayan kitab gerçəkləşməyən arzu deməkdir. Bu baxımdan indiki dövürdə azadlığın dadını çıxarmağa dəyər. 

...hə yadımdan çıxmamiş kitabin adı haqqında da deyim. Bilirəm bəziləri bu kitabı uşaqlar üçün dərs vəsaiti sanacaq. Sonra da məlum olacaq ki, bu əlifba bir qədər BÖYÜKLƏR üçün nəzərdə tutulub. Ona görə bu kitabı oxuyarkən diqqətli olun. İndi isə “Əlifba sırası” haqqında.
A) Əvvəla kitabdakı şeirlərdən birinin adı belədir. 
B) Düşünürəm ki, əlifba sırası (şərti olaraq) dünyanın ən ədalətsiz sırasıdır. Ona görə ki, bu sırada insanları adlarına görə sıralayırlar, ağıllarına, mövqelərinə görə yox. Bu sonralar bütövlükdə cəmiyyətə sirayət edir, belə ki “adlı-sanlılar” daim önə çəkilir, birinciləşir, çoxları da həmin adlardan çəkinirlər.
C) Bütün şeirlər (ümumən bütün mətnlər) əslində “ƏLİFBA SIRASI”nın pozulmasından yaranıb. Hətta S E V G İ sözünə baxaq. Əlifbamızda S (se) hərifi 25-ci, E (e) hərifi 6-cı, V (ve) həifi 30-cu, G (ge) hərifi 9-cu, İ (i) hərfi 14-cüdür. Göründüyü kimi əlifba sırasının pozulması əslində sözlərin yaranmasıdır. Bu müqəddəs qanunu-qaydanı pozmaqla dünyanın ən gözəl nemətlərindən biri olan ŞEİR yaranır. Mən də bütün yazılarımda bu sıranı bacardığım qədər pozmuşam.
Ç) Düşünürəm ki, bütün yazılar, hətta bizim hərf öyrənənə qədər çəkdiyimiz düz xəttlər də əlifba sırasına daxildir. Bizim ilk mütaliə vərdişimiz, oxumağımız, yazmağımız da bu sıradan keçir. 
D) Dünyada elə bir şeirə rast gəlməmişəm ki, orda “ƏLİFBA SIRASI” (sözlər daxilində, hərflərin ahəngi və ardıcıllığı ilə demirəm) qorunsun. Ümid edirəm ki, nə vaxtsa belə bir şeir yazılacaq. 

E) Əlifba sırası bizə yalnız o zaman kömək olur ki, lüğətdə söz axtarırıq. Söz axtarmaqdan gözəl nə ola bilər! Şeir yazmaq da əslində söz axtarmaqdır. Yəni içində səni narahat edən, düşündürən sözü axtarırsan. Sənə lazım olanı tapanda isə, bu çox gözəl olur.

 Ə) Əlifba sırası sözlərin kompasıdır. Lüğətdə bizə yol göstərir, bu mənada bizi çox zaman itirməyə qoymur. Əlifba zamanın qoruyucusudur.
F) Bizim ilk dərsliyimiz əlifbadır. 
G) Heç bir kitab haqqında bayram keçirilmir. Amma “Əlifba bayramı” var.

     Ğ) Bu kitab mənim ilk kitabımdır. Bu mənada mənim “Şeir Əlifbam”dır.

H) Əlifbanı öyrənərkən valideyinlərimi, müəllimizi neçə dəfə əsəbləşdirdiyim də yadımdadır. 

 X) İnsan ömürü boyu əlifbaları öyrənib qurtara bilmir. Çünki əlifbanı öyrənib qurtarmaq üçün bütün dilləri bilmək lazımdır. Xoşbəxt insanlar o insanlardır ki, onlar çox əlifba bilirlər.

I) Əlifba həm də hər bir xalqın simvol yaddaşıdır.

İ) Tələbəlik illərində sevdiyimiz qızlara eşqimizi də stolların üstünə bu əlifba ilə yazırıq. Məslən: A+C=S. M+Ə=S Maraqlıdır ki, toplananlar dəyişir, amma nəticə həmişə eyni olur, yəni S.

J) Qəribədir ki, Allah sözü A ilə başlayır, əlifbada A da birinci hərfdir. 

K) Xalqlar yaranır və süqut edir. Amma əlifbalar süqut etmir. Məsələn, Latın əlifbası.

Q) Orta məktəbi zəif oxuyub sonra da təhsilini yarımçıq qoyan, ömrü uzunu fəhlə işləyən, otuz il əlinə qələm, kitab almayan insan belə uşaqkən öyrəndiyi əlifbanı unutmur. Amma bəzi müəllimlərini, sinif yoldaşlarını unuda bilir...
 L) Dünyada minlərlə, on minlərlə məktəbə getməyən, yaxud fiziki qüsurlara, xəstəliyə görə əlifbanı bilməyən uşaqlar var.

M) İlk əlifba Finikiyada yaranıb. 

   N) İki əsrdə bir neçə dəfə xalqımız əlifbasını dəyişib. Xalqlar dillərini itirəndə manqurtlaşırlar, amma əlifbalarını itirəndə yox. 
      O) “Alın yazısı” görəsən hansı əlifba ilə yazılıb? 

Ö) Əlifba sözlərin vətənidir.

      P) Əlifbamızı dəyişdirmək M.F. Axundovun ən böyük amma reallaşmayan arzusu olub.

      R) Notlar musiqinin əlifbalarıdır.

S) İnsanın üzündə bir cüt əlifba var: Gözlər.

Ş) Dil əlifbanı yaradır. Əlifba da dili ifadə edir. 
T) Əlifba insanlar üçün o qədər önəmlidir ki, Breyf korlar üçün də əlifba yaradıb.
      U) Ana sözündəki n hərfi əlifbada ata sözünün mərkəzindəki t hərfndən əvvəldədir. Bəlkə buna görə birinci körpələr ana sözünü deyirlər. Bəlkə də...

      Ü)  Səlim Babullaoğlu demişkən: “Bir də nə qədər qəribə gəlsə də biz də həriflər də, dişlər də otuz ikidir, yəni olmalıdır, çünki bir ağızdır bütün sözlər”. 

     V)  Əlifba əlimiz və gözümüzdür. Yəni hərfləri yazırıq və deyirik. Bu mənada əlifba GÖZ+ƏL+dir.
     Y) Dünyada insanların çoxu ən çox sağ əlləri ilə işləyirlər. Amma əlifbaların çoxu soldan sağadır. Paradoks...
     Z) A hərfndən Z–yə qədər yol gəldim. Ona görə yox ki, mən sizə əlifba haqqında bilmədiklərinizi deyim, yaxud bildiklərinizi təkrarlayım. Bunu ona görə etdim ki, bu sıranı biləsiniz. Əlifbamızı əzbər bilməyən minlərlə insan tanıyıram. Nəysə... Türkiyədə tam, bütöv, olan nəsnələrə A-dan Z-yə deyirlər. “A-dan Z+ye güzeldi”. Yəni hər şey gözəl idi. Bu mənada ƏLİFBA hər şeydir. Həyatınızın A-dan Z-yə gözəl olması arzusu ilə...

Şeirlər
Sadə 

Uşaqkən beşiyini bəzəmişdilər,

daha sonra yüyrüyünü,

sonra oyuncaq evini,

evlənərkən gəlin maşınını,

öləndə tabutunu,

məzar daşını.
İndiysə deyirlər ki,

Rəhmətlik sadə adamdı.

Bütöv sevirəm 

Əllərin nə gözəldi.
Kipriklərin də, gözlərin də.
Sən gedəndə əvvəl kipriklərin qapanır,

Gözlərin çəkilir gözlərimdən,

Sonra əllərin uçur əllərimdən.

Sonda ayaqların uzaqlaşır yanımdan.

Mən səni bütöv sevirəm,

niyə hissə-hissə qopursan məndən?!

Əla söhbət

Darıxıram,

Dostum da yanımdadır.
Saatın səsi eşidilir,

Ürəyimin nəbzini duya bilirəm.
Qıymırıq sakitliyə.
Əla söhbət gedir,

O, öz ürəyilə,

Mən öz ürəyimlə.

Bənzətmə

Qara bulud,

ağ bulud,

mavi bulud.
ağ bulud - mələk,

qara bulud – şeytan,
mavi bulud - onların arasını vuran.

Məndən qəhrəman olmaz

Bəlkə də, insanlar ağlamırlar.

İnsanlar ağlayanda axtarırlar:

Özlərini, itirdiklərini

Göz yaşının küçələrində.

Dostlar tost deyəndə Allahı çağırırdılar:

“Allah canımızı sağ eləsin”...

Arağın haramı ilə Allahın halallarının

təzadını gördüm süfrəmdə.

Arzuların saxtalığını anladım.

Sən içəndə daha çox yadıma düşürsən,

Sevəndə və sərxoş olanda ağlımız başımızda olmur.

Xəstə dostuma  xəstəliyinin adını deyə bilməyəndə,

Anladım ki, yumruğum  qəzəbimin ifadəsi deyil.

Məndən qəhrəman olmaz...

Avtomobil yollarından, 

Qatar relslərindən,

Havadakı təyyarələrdən

Umacağım yox.

Heç biri məni məndən apara bilməz,

Nə də səndən.

İlk sevdiyim,

İlk şeirim.

Ümumən, həyatımdakı ilklər daim maraqlı.

Sonları düşünmək də istəmirəm.

Məndən qəhrəman olmaz...

Ayağım ağrısını unutmur,

Ürəyim səni.

Hərdən evlənmək haqqında düşünürəm,

Evlənmək “ev” olmaqdı,

Evlənmək həyatı birləşdirir deyirlər.

Əslində, evlənmək ömrü parçalayır:

Qadına, uşağa, evə və s...

Sevginin vahidliyi belə yoxmuş...
Məndən qəhrəma olmaz.

Yuxu kimi

                                 Könül üçün

Ətəklər dağların hündürlüyünü öyrədir bizə,
Divarlar həm də, yanlarında yerimək üçündür,
Fəqət biz hərdən, o divarları aşırıq.

Asılqan paltarları xatırladır mənə,

Nəsə daim nədənsə asılıdır. 

Məsələn: insan insandan, paltar asılqandan.

Hər gün yanan alışqanlar yandırılan siqaretlərdən daha çoxdu.

Bəzən həyat uzlaşmır, hətta özüylə belə.

Şərab şüşəsi şərabı bizdən daha əvvəl içib,

Amma, o bizim qədər sərxoş deyil nədənsə...

Dünya sənin əllərin qədər kiçik deyilsə də,

Əllərindən gözəl də deyil.

Uzaq adalarda bir içim su olmusanmı?

Ya, mələk kimi günəşə sərmisənmi qanadlarını?

Yaxud da, mənim tək incimisənmi özündən?

Şeir, qadın, yuxu – üçü də gözəldi bilirəm.
Amma, üçü də bir-birini tamamlamır...

Bax, mən elə bundan narazıyam...

Hər gecə yuxunu bir qədər aldadıram, yubadıram...

Hər gecə ətrimizlə alver edir hava...

Kiminsə ətrini kiməsə aparır...

Hər gecə nələr olur, bilirəm ki, bilmirsən.

Atılan silahlar, qaçan adamlar, gizlədilən qorxular...

Sən yuxu kimi şirin yaşa, şirin ol! 

Bilməmək bilməkdən daha yaxşıdı bəzən...

Adamlar ağaclar qədər səmimi deyil,
Ağaclar dərdlərini yarpaq şəkilində tökürlər...

İnsanlarsa ürəklərində gizlədirlər...

Bir içim su, bir gecəlik yuxu 

Bəs edər səni ömürlük xatırlamağa.

Unutmaq insanı xilas eləmir, 

Sadəcə bir-birlərinə qarşı biganələşdirir...

Mərtəbə

Buludlar sonuncu mərtəbədə,

Təyyarə bir mərtəbə aşağı.

Daha sonra quşların mənzilləri,

Quşlardan aşağıda elektirik dirəkləri.

Biz birinci mərtəbədə yaşayırıq,

Köhnə, çirkli mərtəbədə.

Yenə buna da şükür, Allah.

Yazıq soxulcanlar zirzəmidə yaşayırlar.

Nə yaxşı ki, getmisən

Sən gedəndən nə dəyişib ki?

Yenə günəş şərqdə çimir, qərbdə boğulur...

Yenə fəhlə dostum tez-tez əllərini yaralayır.

Sən gedəndən nə dəyişib ki?

Yenə yayda bənizim qara, qışda qismən ağ olur.
Yenə dostlar tost deyir, şüşələr boşalır.

Əvvələr də beləydi...

... sən gedəndən nə dəyişib ki?

Bircə, işıq pulumuz bir az çox olur.

Sən oynayan toylara baxıram,

Lentdəki səsinə qulaq asıram.

Sən gedəndən daha telefon borcumuz da olmur.

Sən gedəndən süfrəm də bollaşıb,

Dostlar da pullaşıb.

Tez-tez səni unutmaqla məşğul oluram,

Yeyə-yeyə, içə-içə.

Qızlar da azalıb sən gedəndən,

Sənə oxşayanları seçə-seçə.

Sən gedəndən siyasətlə məşğulam,
İnsanların yerlərini dəyişirəm ürəyimdə.

Sən gedəndən nə dəyişib ki?

Hər şey öz yerindədi,
Mən də, ölüm də.

Üç söz
Sol qoluna – ata-ana,

Sağ qoluna –  sevdiyi qızın adını yazmışdı

əsgər olanda.

Qəribliyin, çox şeyi müqəddəs
etdiyini anlamırdı onda.

Bilmirdi – ata-anasının

Onu, həyatın zirzəmisinə – həbsxanaya atacağını.

Bilmirdi  sevdiyi qız çoxdan...

İndi hər gün həbsxanada

Əl-üzünü yuyanda,

Təsbeh çevirəndə,

Sol qolunda ata-ana,

Sağ qolunda sevdiyi qızın adını oxuyanda

Lənət yağdırırdı bütün hərflərə, əlifbalara,
Ona yazı yazmağı öyrədən müəlliməsinə.

Bəxti əllərinə yazılmışdı onun... Əllərinə...

Gizlətmək istəyirdi qollarını

Köynəyinin qollarında,

Yorğanının altında.

Qurtula bilmirdi qollarından.

Oxuduğu kitablardakı bütün hərflər

Gözlərinə batırdı onun...

Bütün  hərflər qulaqlarını dəlirdi.

Əvvəldən axıra, axırdan əvvələ oxuyurdu

Hər üç sözü.

Daha yaxşı anlayırdı, qürbətdə unutmaq da çətin olur,

Qürbət çox şeyləri müqədəsləşdirir.

Üç söz yaşayırdı qollarında: Əzizə, ata və ana.

Daha hər şeyi yaxşı anlayırdı, 

Çünki, hər şeyi həyat anlatmışdı ona.

Ehtimal Nəzəriyyəsi

Səhər bir oğlan doğulacaq, adı Vüsal.

Səhər bir qız doğulacaq, Hicran adında.

Bir gün Hicran Vüsalı sevəcək,

Vüsal da Hicranı.

Bir gün Vüsal hicrana qatlaşacaq,

Hicran çatmayacaq vüsala.

Bir gün Hicranın Ümid adında bir “oğlu” doğulacaq
sevmədiyi ərindən.

Ümid də çox yaşmayacaq,
daha Hicran gözləməyəcək Vüsalı.

Əlifba sırası

Dünyanın ən ədalətsiz sırası əlifba sırasıdı.

Bu sırada insanlar savadlarına, ağıllarına görə yox,

Adlarına görə sıralanırlar... Yəni, A-lara, B-lərə görə.

Dünyanın ən ədalətsiz yarışı gözəllik yarışıdı,

Qiymət qoyurlar qadın gözəlliyinə.

Qadınlara ən çirkin qiyməti burada verirlər,
Məhz, bədənlərinə görə.

Bir anda...

Yağış altında çinar,

Çinar altında adam,

Adam altında ayaq,

Ayaq altında addım,

Addım altında qarışqa

Hərdən “öldüm” deməyə vaxt tapmır.

Göyün əlində şəkil – günəş və ay.

Günəşin, ayın güzgüsü – dəniz.

Dənizin içində balıq,

Balığın içində kürü

Hərdən tavada “yandım” deməyə vaxt tapmır.

Insanın içində ürək,

Ürəyin içində sevgi,

Sevginin içində sevdiyin.
İnsan hərdən “sevirəm” deməyə vaxt tapmır – Ölür.

Əslində, sevmək də, ölmək də 

zamansızlığın içində gizlənir.

Saat, dəqiqə və saniyə şərti zaman ölçüləridir.

Sevmək də, ölmək də bir anda olur,

Bir anda...

Susma

                   Dünyanın ən sakit adamına
Bir-bir ev nişanıdı uzaqdakı işıqlar.

Hər ev varlığın işıqla ifadəsi.

Indi o evdə bəlkə bir uşaq səsi, divarı malalayır. 

Şəhər aftomobil səsləriylə zarıyır.

Bax o oğlan dayanıb bir qızın gözlərinin işıqforunda.

Gözlərinə baxır, əllərinin qarmağına taxılıb. 

Bu gecə adamlar evlərinə getmirlər, dostum.
Bu gecə hərəni öz dərdi gəlib aparır...
Torpaq və tabut sözünün ahəngində titrəyir ölüm.

Addım uzunluğu ən yaxşı ayrılıq vahididi.

Sərhəddi ikimizdən başlayır.

Şəhər payız qədər yoxsul, 

İnsanlar qış qədər soyuqsa,

Əynindəkilər və eynindəkilər qızdırmaz bədənini.

Susma... susma... susma... 

Soyun dilindəki bu laldinməzliyi.
Unutmamışam

Unutmamışam,

Heç nəyi unutmamışam.

Küçəniz şeirlərini satan şairin adını daşıyır.

Qapınızın nömrəsi  Gəncə maşınlarının nömrəsidi.

Eyvanınızı rahat görmək olur küçədən,
Hasarınız alçaqdı.

Yadında varsa, müəllimə olmaq istəyirdin,
Mən də polis.

İndi sən anasan

Mənsə, eh!...

Məndən yaxşısını axtarırdın,
İndi gör kimə qismətsən.

Arzularımız yuxu kimi tərsinə oldu,
Tərsinə...

İndi eşitdiyimə görə uşaq arzulayırsan,
Ana olmaq istəyirsən.

Mənsə, beşik düzəldib satıram.

Bir gün, nə vaxtsa gələcəksən yanıma...

Qarnıma fikir verirəm
O gün yolda gördüm səni.

Dəyişmisən,

Bir az kökəlmisən,

Bir az da gözəlləşmisən,

Təbii haldı, hamiləsən.

O gün saçın da bir az dağınıq idi, 

Uzun donun da sənə heç yaraşmırdı,
Əlini qarnına qoyub yeriyirdin.

Baxdım, avtomobilə minəndə də,

Düşəndə də, ancaq qarnına fikir verirdin.

Eh, daha mən də dəyişmişəm,

Daha saçımı daramıram,

Üzümü qırxmıram,

Təzə geyinmirəm,

Ətir vurmuram.

Sən gedəndən elə mən də 

ancaq qarnıma fikir verirəm,

Yeyirəm, içirəm və yaşayıram sənsiz...

Kitablar aldatdı bizi, Nazim baba
            “Sonu yaxşılıqla bitən kitablar göndərin mana”

                                                              Nazim Hikmət

Yox, Nazim baba, olmadı...

Gəncəm, fəqət inanmıram Nazim baba,

Sonu yaxşılıqla bitən kitablara,

Sonu nikbinliklə bitən nağıllara.

Ömrün çoxu zülümsə,

İnsanın sonu ölümsə,

Yaxşılıqla bitə bilməz heç nə.

Kitablar aldatdı bizi Nazim baba.

Qızların ağ atlı oğlanları gəlmədi,

Ömrümüzü yandırdıq simurq quşu gəlmədi.

İnsanlar haqqında iki yüzdən çox elm oldu,

Amma, insanları tanıya bilmədik.

Çox ağların altından qara çıxdı, çox...

Səndən sonra da yoxdu

Sonu yaxşılıqla bitən kitablar.

“güllələnən partizan xilas olmadı,

Həkim gülərək çıxmadı əməliyyatdan

Qanadları qırılan təyyarə sağ-salamat enmədi yerə”.

Hər birinin öz ölümü oldu Nazim baba.

Sonu yaxşılıqla bitən kitablar nağıllardı,

Nağıllarsa uydurmadı. 

Sənə çatmadı sonu yaxşılıqla bitən kitablar,

Bizə də.

İnşallah bizdən sonrakılara çatar...

Belə olacaq

Sevmədiyin qıza sevirsənmiş kimi davransan,

Əvvəl utanmaq, sonra yalan demək,

Sonra da öpməkçün fürsət axtarmaq.
Ən sonda başa düşsən ki,

Hədərdi, hədərdi hər şey,
Ayrılıb evinə gələndə

“Ayrılıq” mahnısı sənə ləzzət versə,

Dəfələrlə qulaq assan

Anlayarsan ki, sən necə də tənhasan.

İçsən, fəqət sərxoş olmasan,

Küçənin ortasında girlənsən,

Xatirələrdə qalsan, göllənsən

Anlayarsan ki, sən necə də tənhasan.

Evə gəlib mənimtək şeir yazsan,

Amma, həsr etməyə adam tapmasan,

Bircə özünü sən başa düşsən

Anlayarsan ki, sən necə də tənhasan.

Küçələrdə söhbət etməkçün

Qəpik kimi adam axtarsan,

Hamıyla söhbət etsən,

Amma, heç kəsə dərdini deyə bilməsən

Anlayarsan ki, sən necə də tənhasan.

Öz qollarınla özünü qucaqlasan,

Pişiyə təpik vursan, əzsən hörümçəyi,

Müqəddəslərin müqəddəsliyini qısqansan.
Anlayarsan ki, sən necə də tənhasan.

Üzünə gülən adamların içini axtarsan, 

Və hər dəfə əlinə ancaq “təmənna” keçsə

Anlayarsan ki, həm yaşayırsan, həm də yaşamirsan 
Pəncərəni açıb tüpürsən

Səkkizinci mərtəbədən birinci mərtəbənin ayaqlarına,

Küçə süpürən qadın

Dərin səmimiyyətlə səni söysə

Anlayarsan ki, sən tək deyilsən,
Sevənin olmasa da, söyənin var. 
Hərdən

Bir az küsmək,

Bir az barışmaq qatdın.

Sağ ol, dəyişdin sevginin dadını.

Xoşbəxt yaşamaq çətindi,
Hərdən insana kədər də lazımdı.

Sağ ol, düzgün nizamlayırsan məhəbbətin balansını.

Hərdən ümüdlər də qırılmalıdı,

İtirmədiyin yerdə axtararkən

arxayın olursan tapmayacağına.

Hərdən tapmamaq lazımdı...

İzli yollar əvvəlki ünvanlara aparacaq bizi.

Bir az tərsinə yaşamaq lazımdır,

Gəldiyimiz yolları bir də qayıtmamalıyıq...

Divarlar küçələrə üz çevirir, həm bizə,

Həm də divarın əks tərəfindəkilərə, 

sənə, mənə...

Amma həmişə yox, hərdən.

Qalalar ölkələri, 

Divarlar həyətləri,

Ayrılıq sevgini qoruyur.

Amma həmişə yox, hərdən.

Dünyaya sığmıram

Şəhərdən də, rayondan da bezmişəm...

Nəsimi kimi dünyaya sığmıram.

Deyirlər ki, dünyaya sığmırsansa öl.

Başa sala bilmirəm ki,

Ölsəm o biri dünyaya gedəcəyəm...

Mənsə dünya istəmirəm.

Qurbağa 

               İlqar Fəhmiyə

Kasıblar köhnə evlərində 

yaşaya bilmədiyindən,

Varlılar təzə evlərinin

dözümlülüyünü yoxlamaq üçün

zəlzələ “arzulayırlar”…

Allahsa, qurbağa yağdırır!

Yağış 

Yağış yağır,

yaman yağır.
kəndçi deyir taxıla xeyirdi,

evini su basan sanır ki,

Allah onu cəzalandırır.

Molla deyir ki, mələklər qan ağlayır.
Düzünü guya mən bilirəm:
Hardasa buludlar yamanca tərləyib.
Utancaq

Mən ona baxıram,

O şəhərə.

O mənə baxır,

Mən yerə.
Alın yazısı

Alnımızın yazısı Allahın şeirləridi.

Allah bəlkə ilk şairidi dünyanın.

Alınımızdakı yazıları oxuya bilmirik,
Bilmirik Allahın əlifbasını.

   Yaralarım

Ayın əksin dənizdə basdırmısan, 

Səma yenə yerindədi, göydədi.

Sən özgənin yeməyinə duz səpdin,

Amma mənim yaralarım göynədi.

Ömrümüz

Yaşımız artdı,

Böyüdü boyumuz,

Artdı çəkimiz.
Böyüdük..

Böyüyürük...

Böyüyəcəyik... 

Düz qəbrimiz boyda olanadək...

Sıravi vətəndaş

Telefon nömrələrinə baxıb 

Zəng edəsi bir kəsin olmadığı vaxt – dəhşətdi.

Pulun olmadığına görə  dustaqsansa

Tüpür taleyin məhkəməsinin üzünə,

Hələlik güzgüdəki özünə.

Qoy sındırsın qələmini,
Dəyər ölüm bir qələmə. 

Edama qədər həbsxana nəfəsliyini əyə bilsən,

sonuncu olsa da, bu da bir mübarizədi.

Yaşamaq nəfəs alış-verişi deyil dost,

Uzaqlaş bu dəhşətlər şəhərindən.

Hər şeyin həddi var sənə qarşı bu şəhərdə.

“Halal” incələr, üzülməz deyərək,

Halalla ürək üzürlər bu şəhərdə.

Telefon simlərini oğurlayanların sevinci,

Zəng edə bilməyən sevgililərin kədəri ilə

hesablaşmır bu şəhərdə.

Küçə-küçə, ev-ev uçulur başına hər şey.
Uzaqlaş dost, uzaqlaş...

Məktəb illərində sevdiyin qızın

uşağının yıxılmağı da

sənə əzab verir bu küçədə,

keçmişin ağrıları şəkilində.

Keçmişinsə hərdən zamanı olmur...

Sən bu yerlərdə ömür sarğacının

qiymətini ödəyə bilməzsən dost.

Uzaqlaş bu dəhşətlər şəhərindən... uzaqlaş...

Uzaqlaş dost, uzaqlaş...

Müharibə

Beşgünlük oğlu ölmüş ata

İnandı dünyanın beşgünlüyünə.

Bətnində ölmüş körpəsini ağlayan ana

Bənzədə bilmədi onu heç kəsə.

Ana yanmış övladını ovcuna yığanda

Onu yenidən qucağına aldı.

Atasız uşaq ağlamırdı.

Arsız deyildi o, sadəcə ölümü anlamırdı.

Əkilməyəcək torpağı belləyirdilər qəbirqazanlar.
Tabut arxasınca qaçanlar anlamırdılar ki,

Ölümün arxasınca qaçmaq olmur,

Qaçsan da çatmaq olmur.

Kişi ağlamaz sözünü unutmuş ata,

Kişi kimi ağlayırdı. 

Gəlin güllü paltar geyinməmişdi,

Ərinin qanı GÜl-GÜl hopmuşdu əyninə.

Saçını yolan qadınlar

Hörüklərini açmağı unutmuşdular.

Uşaqlar yerdən qəlpələri yığıb,
Oyuncaq evlərinə aparırdılar.

Ölmüş itinin alnını sığallayan Əhməd

anasına deyirdi: – Ana, Boz yatıb oyada bilmirəm.

Hərə bir cür ağlayırdı.

Fəqət, kədərin müxtəlifliyi belə yeknəsəkdi.

Bu gündə ən gözəli də o idi ki,

Sevdiyi oğlanın qanlı əllərinə su tökən qız,

Bu qədər ölüm sözünün içində

Məhəbbət sözünü unutmamışdı.

Eynəklər gizlədə bilməz kədəri 
                                             Rəbiqə üçün

Bilirəm, uzaqlara baxırsan,

Gizli-gizli ağladığını da bilirəm...

Axşamkı dərdindən danışır gündüzki ovqatın.

Eynəyinin altındakı kədəri də görürəm...

Eynəklər gizlədə bilməz kədəri...

Bədən ancaq ruhumuzun üstündən asılmış şəkildi,

Bunu, yaxın günlərdə ölmüş dostumuz bir də sübut elədi.

Bilirəm, darıxırsan, şeir yazmırsan,

Gözlərini aynaya zilləyib özünü tapmırsan, hərdən.

İnsanlar insanlardan başlayır, ölkələr sərhədlərdən.

Hələ döz, telefonundan  “Ümid”lərin adını silmə,
Hələ uzaq düşmüş “Sevinc”ə gözlərini bərəltmə,

Qoy, öz ayağıyla gəlsin yanına...

İnsanlar incimirlər, insanları incidirlər... Bilirəm...

Hər şeyin arxasına üç nöqtə qoy hələ...

Bir az səbr et,  bir az döz... bir az gözlə...

Yuxunu yozma bir səhər, insanlara fikir vermə,

Qaraçıya pulla bərabər mərhəmətini də ver... 

Çətin sözü, çətinliyin özü qədər  çətin deyil. Bilirəm...

Ürəyin otağından çıxan hər kəs, işığı söndürməyi,

Qapını örtməyi unudur. Bilirəm...

Sən kiminsə əvəzinə söndürmə, örtmə...

Duyğularını yiyəsiz uşaqlar kimi küçəyə burax...

Bu dəfə qızına yox, özünə, duyğularına izin ver...
Qoy, sən görmədiyin küçələrdə dolaşsınlar... 

İnsan kimin üçün doğulduğunu bilməsə də,
 kimin üçün öldüyünü bilir...

İnsanlar ... İnsanlar... İnsanlar... yenə də İNSANLAR...

Yəni, mən, sən, o, biz, siz və ONLAR...

Yuxusuz gecənin ritmi

Ört qapını, çıx get.

Deməli, adamlar ölməmişdən əvvəl ölə  bilirmiş.

Get, mən adam itirməyə öyrənmişəm,
Atamdan dostuma qədər...

Mən yoxluğu bir içim su kimi içmişəm.

Yağışlı yerlərin ətri, həm də torpaq ətridi.

Yağışda torpaq suda boğulur, üzə bilməyən evlər batır.

Sevilməyən adamlar ölmürlər amma...

Səkidəki adamları axşam evlərinə aparar.

Kiçik qız çantasından “oxu” kitabını oğlana verər.

Nənə nəvələrinin yollarına baxar, 
Amma, uzaqları görməz gözü...

Ata gecələr hamıdan gizli qaçar fikirlərinə,

Olar... olar... hələ sənsiz çox şey olar.

Hamı məni güclü insan kimi tanıyır,

Amma, mən iki günün dərdinə də dözə bilmirəm.

Şairlər güclü olmur, güclü olan adam dərdini kağıza deməz...

“Dərd batmanla gələr, misqalla çıxar” deyirlər.

Bəli, mən dərdə topa-topa getdim,

Amma, sən məndən qram-qram da qopmursan...

Gəl sənə Füzulidən bir qəzəl oxuyum,
Başa düşməsən də gülümsə, kədərlən, kövrəl.

Onsuz Füzulidən əvvəl də məhəbbət anlaşılmaz idi, 

Füzulidən sonra da biz  çox anlamamışıq.

Bu gecə haradasa bir fahişə qızlığını yada salır,
Bu gecə bir ana ölmüş oğlunun şəklini yorğanının altında öpür.
Fikirli bir atanın dərddən yandırdığı siqaret çəkilməmiş ölür.
Həyəcanlı adamlar sabahkı ümidlərini götür-qoy edirlər.

Bu gecə məni söyürlər, ayrılığın dili ilə...

Bu gecə həsrət mənə dil çıxardır, acıq verir.

Bu gecə itlər adamlara yox, öz tənhalıqlarına hürürlər.

Bu gecə yuxundakı adam mənəmmi? Bilmirəm...

Qocalar evindəki qocalar da sevir,

Küçədəki bomujun yuxusuna qadın girir,

Həyat davam edir ... davam edir.

Dünya kimləri itirib,
amma özünü heç nə itirməmiş kimi göstərir.

Dünya qətiyyətlidir, bir gözündə Şərqin yaşı quruyub,

Bir gözündə Qərbin leysanını yaşadır.

Məğlubiyyətin himni


Evimizdə divar şəkilləri çoxaldıqca, 

Qəbirstanlıqda qəbirlərin sayı artır.

Füzuli də sinif otağında çərçivədədi.

Adamlar sağkən şəkil çəkdirirlər,

Amma öləndə daha çox lazım olur.

Bu gecə anlayıram ki,

İçimdə özüm boyda əclaf yaşayır, 

Özüm boyda xeyirxah.

Amma bu gecə məni xeyirxahlığa,

yoxsa əclaflığa aparan adam gələcəkmi? 
Bax, onu bilmirəm.

Qadınlar saçlarını niyə uzadırlar?

Kişilər niyə ağlaya bilmirlər?

Uşaqlar niyə tez inciyirlər? 
Bilmirəm...

Bu gün ölmüş oğlunun ad günü olan ata var.

Bu gün gözləri yol çəkən kimsəsizlər var.

Həmin atanın və kimsəsizlərin qonaqları gəlməyəcək.

Bircə bir şairin mirası düşür yadıma.

Başqa sözlər məni ifadə edə bilmir.

Həsrət olmayanda şeir olmur,

Şeir olmayanda mən ölürəm.

Kaş oxuduğum bu roman qədər 

Yalan olaydı eşitdiklərim.

Mən bu gün səninlə qovuşum deyə,

Nəzir qutusuna nəzir atdım,
Halbuki, mən belə şeylərə inanmazdım.

Nəziri atandan sonra fikirləşdim ki,

Mən sənə qovuşmaq üçün Allaha yaltaqlanıram.

Kaş və Bəlkə

Ən gözəl sözlər kaş və bəlkədi.

Hər ikisində ümid qırıntıları var.

Bəlkələr və kaşlar çox şey demir adama,

Fəqət ümidləri də qırmır, adamın əlindən tutur...

Küçələrdəki gözəllik salonları

daxilimizi bəzəməyə aciz.

Biz xaricin vurğunuyuq:

Xarici gözəllik,

Xarici maşın...

Daxilə ümid yox.

Hamımız dağ oğluyuq,

Belimiz bükülü.

Hamımız lal oğluyuq, 
Dilimiz lal.

Hamımız “Koroğlu”yuq,

Haqqa göz yummaqda.

Korluq, lallıq genetik xəstəlikdi buralarda.

Yenə yeganə ümidimiz kaş,

Arzularımızın tərkibində bəlkə.

Yaşamaq yarışındayıq, adaşım.

Gəl qaçıb gedək dünyadan
Gözümə işığın düşür,

Yarın-yaraşığın düşür.

Gəl qaçıb gedək dünyadan,

Pasportun var, yaşın düşür.

Qapıya elçi gələndə,

Təriflərlə öyüləndə,

Yaxşı oğlan deyiləndə,

Yada ev və maşın düşür.

Davam edir dava-dalaş,

Bu nə tale, bu nə savaş?

Tələsmə sən, yavaş-yavaş

Hər gün ölüm aşın bişir.

Ölümə çağırmadılar
Gülmədim ki, deyərsiz

gülüb özündən getdi.

Mən öləndə deyərsiz

ölüb özündən getdi.

Bu dərd yolun fikirli

mən öz-özümə getdim.

Ölümə çağırmadılar,

salıb üzümə getdim.

Xoş halına ölənlərin

                         Dostum Fərhad Meteyə

Tale bizi yıxa-yıxa,

Bəlkə də, döyüb öldürür.

Tale bəzən qocaların,

Qəddini əyib öldürür.

Xoş halına ölənlərin,

Vay halına qalanların,

Tale bəzən sevənlərin,

Xətrinə dəyib öldürür.

Bu bəxt, bu da qaranlıq

Gülmədi bizə heç kəs,

Bizə heç kəs ağlamadı.

Aparmadı gələnlər,

Qalanlar saxlamadı.

Yanmadı işığımız,

Bu bəxt, bu da qaranlıq.

Hamı gündən qaraldı,

Biz zülmətdən qaraldıq.

Gəlmə yuxularıma

Bu ayrılıq nəğməsi, 

ilk laylaydı, son ağı.
Yuxuna da gəlmərəm,
özün demişdin axı,

Gəlmə yuxularıma.
Həsrətin zindan kimi,
Kim verib bu hökümü?
Qoy sakit yatım məni,
Gəlmə yuxularıma.
Doymamısan öpüşdən?

Doymamısan hənirdən?

Hər gün qaçıb evindən,

Gəlmə yuxularıma.

Gecə sənsiz yatıram,
Yuxularda tapıram.

Səhərsə, tək qalxıram
Gəlmə yuxularıma.
Belə günlər gün deyil,
Dərdimi də gün döyür

Yuxularım çin deyil,
Gəlmə yuxularıma.

“Biz”
                        Çingiz Əlioğluna
Ət atmadıq heç vaxtı öz itmizə,
Dedik gedib orda-burda sülənsin.

Bizi döyüb-söyənlərdən darıxdıq,
Darıxmadıq göz yaşımızı silənçün.

Kənddə düşüb yenə torpaq davası,
Bu torpağı parçalayıb, bölən kim?

Ağlamağın aşiqiyik hamımız,
Heç birimiz öləmmədik ölənçün.

Yamanları yaxşılarla tay qoyduq,
Can demədik qədrimizi bilənçün.

Əl açanın ovucuna pay qoyduq,
Pay qoyduq ki, gedib yenə dilənsin.

Bu torpağa yasaq idi əkilmək,
Hərə gəlib bircə qarış bellədi.

Yıxılana əl uzatdıq qaldıraq,

Fürsət tapıb, əlimizi əllədi.

Zəhərimi şirin içim dayan, dur!
Qatma araq, qatma araq çaxrıma.

Qaxancıma verməmisən, İlahi
Heç olmasa, bərəkət ver ağlıma.

Başımız da xarab olub, ay Allah,
Bu vətənçün necə gedib baş qoyaq?

Yamanlığı unutmuruq heç zaman,
Yaxşılığın qabağına quş qoyaq.
   DÜNYANIN ƏN ƏCAİB TƏZADI
Düşüb əlimdən sındı

Eyib göstərən güzgü,

“Eybi yoxdur” – dedilər.

               ***

Qatil dedilər mənə, 

Bir-iki “Ümid” öldürmüşdüm.

Bir-iki arzu doğuldu ürəyində,

Sənə “Ana” demədilər.

               ***

Dilimi dişlədim,

Bir-iki sözüm kəsildi.

               ***

Ağ bənizli qızın qara bəxti,

Dünyanın ən əcaib təzadı.

               ***

Sən Günəşsən, mən Ayam,

Çoxdandır görüşmürük.

Neyləyək, düzgün bölünməyib

Məhəbbətin iş saatları.

               ***

Arxamca su atan qız,

Ayağımın izlərini yuyur

Ömrünün cığırlarından.

               ***

Bir, iki, üç deyib qaçmaq istəyirəm dünyadan,

Amma, iyirmi ildir arxamca gəlir ömür.

               ***

Dünən bir ulduz axdı,

Sən də öldün mənimçün.

               ***

Avtobusda yatan fəhlənin 

yuxusunun adı – YORĞUNLUQ.

               ***

Bayquş bəlaları bizə əvvəlcədən deyir,

Amma, biz onu sevmirik.

              ***

Mənim yol verdiklərim 

məndən çıxıb getdilər.

Yerini bilmədiyim yerə!

               ***

Əllərimin evi – cibim.

Sevgimin cibi – ürəyim.

               ***

Daha mən danışmıram,

Qoy, gözlərin “ürəy”ini boşaltsın.

               ***

Bir saat əvvəl əzizlənən uşaq,

Bir saat sonra döyüləndə

Anladı ki, sevgi müvəqqətidi.

               ***

Sənin otağında ayna olaydım,

Hər səhər üzümə baxıb gedəydin.

               ***

Xanım sözündə XAN var,

Bəy sözündə ancaq BƏY var.

Deməli, xanımlar adlarında da,

Kişi daşıyırlar.

               ***

Səhvimi bağışlayasan deyə,

Mesaj yazdım.

Mesajdasa adını kiçik həriflə,

Səhv etməyə öyrənmişəm. Bağışla...

                *** 

Kağızdan gəmi düzəldəndə bilirdim,

uzaqlara getməyəcəm. 

Amma, kağızdan gül düzəldəndə bilmirdim,

sevgimiz oyuncaq olacaq...

                  ***

Pişik öz ayaqlarını elə yalayır ki, 

sanki atasının əllərindən, ayaqlarından öpür,

onu sevmədiyi oğlana yar eləməsin deyə...

                ***

Yayda qar arzulamaqdı səni sevmək,

Elə mən də, qar arzulayıram.

                ***

Yazdığım məktublar heç bilmirsən hardadı.

Eybi yox, incimirəm,

sözlərim yadımdadı!

                ***

Başını o gecə çiynimə qoydun,

Duydum məhəbbətin ağırlığını.

                ***

Mənim gözlərimdə çox uçurum var,

Mənim gözlərimdən çox insan düşüb.

                ***

Dünyanın mübarizəsiz qəhrəmanları – ağaclar,

Sizi doğulduğunuz gündən torpağa gömürlər...

                ***

Əgər  bu  şəhərdə

Sevdiyin qızın yaşadığı evin yerini bilmirsənsə,

Bütün pəncərələrindən sual yağacaq gözlərinə,

“Görəsən o haradadır?”.

               ***

İşıqlar mərtəbə-mərtəbə dırmanır binaya,

Hər mərtəbə işığın bir pilləkənidi...    

               ***

Avtomobil qəzasında ölmüş bir cavan oğlanın qəbri,

Qəbiristanlığın yanından sürətli keçən

Avtomobillərdən nigarandı.

               ***

Üstündə səməni çürüyən qəbir,

Novruz bayramın mübarək olsun.

               ***

Dünyanın ən sözəbaxan uşaqları,

Balaca qızların kuklalarıdır.

Kuklalarsa o qızların analıq arzusudur.

               ***

Alnımızda qırış, 

Əlimizdə çat.

Alnımızda güllə,

Əlimizdə avtomat.

                ***

Sən üstümə su töküb sevinirsən ki, 

onu islatdım.

Mənsə fikirləşirəm ki,

Bəlkə, yuyuldu günahlarım.

                ***

Hamıya qartopunu yavaş atırsan,

Mənə çatandasa,

elə bil şeytana daş atırsan.

                ***

Gözümün ürək sözlərin

Gətir, yazım baxışına.

                ***

Yaxşı qadın ərini,

Axşam çəkdiyi siqaretlərin sayından tanıyır.

                ***

Həyatın tərkibində məhbusluq  qaçılmazdı.

Öləndə belə olsa həbs eləyəcəklər bizi.

Bir otaqlı, pəncərəsiz qəbirə.

 On beş
Qapıları açmadılar,
Bu bəxtin bacası hanı?!

Dərd verdiyin oğlanam mən,

Allahı tanı, aç qapını...

            ***

Nələr nələrdən keçdi,

Ay naməlum, bilirsən?

Dərddə batırdın məni,

Özün harda üzürsən?

             ***

Bu küçə addım-addım

İtib-batır, ay Allah.

Bəxtim də yatmaq üçün,

Dərman atır, ay Allah.

          ***

Gözüm yol yolçusudur,
Gözüm yenə yollardadı.

Niyə qaçıb gələmmirsən,

Sən dardasan, yol dardadı?

          ***

Sərxoş külək nə içib ki,

Bax, bu qədər kefli qalıb?
Dərd başımdan basmaq üçün,
Hündürdaban dufli alıb.

          ***
Ömrü saxlaya bilmədin,
Ömrün sürüşdü, dostum.

Ölüm hamının gördüyü 

Sonuncu işdi, dostum.

         *** 

Gəl səninlə razılaşaq,

Olmadı... olmadı.

Allaha can uzatdım,

Almadı...  almadı.

           ***
İtib o verdiklərin,

Harda düşüb bilmirəm.

Darıxmışam ölümdən,
Neçə vaxtı ölmürəm.

          *** 

Pəncərəsinə baxdığım
O qız gedib haçandı.

Gözlərim, o pəncərədə 

Çörək güdən siçandı.

           ***

Sevgi qatarmış qatar,
Sən də, mən də sərnişin.

Bizim bəxtimiz yatıb,
Hamınınkı gərnəşir. 
           ***

İslanmışıq dərd ilə,

Çətirimiz də, deşikdi.

Bu xaraba səninlə

Əməlli ev-eşikdi.

            ***

İşə girmişəm dostlar,
     “Hicran idarəsi”ndə.
Mən fəhləyəm, o qızsa,

Müdir vəzifəsində.
           ***

Dünya düşməyib yerinə,

Ona görə tərpənir.

      Adam sudan ibarətdi.

     Göz yaşda, can tərdədir  

            ***

Bu sevgi hərracında

Səni, məni dərd aldı.

Gəl bir oyun oynayaq,
Adı olsun “DƏRDALDI”.

             ***

Gözümdəki yaşmısan?

Bağrımdakı daşmısan?

Ürəyimi aşmısan
Alpinist məhəbbətim.

Esselər

İnsanlar insanlara inanmadılar

Bilirəm, siz də kimlərəsə inanmırsınız. Amma, kimlərsə sizə neyləyəyiblər axı?  Qurunun oduna yaş yanır yavaş-yavaş...

Bu inamın itkisi indinin işi deyil... Babalardan bizə yadigardır! Məsələn: İnsanlar qırıq-qırıq səslərə inanmadılar, sözlər yarandı…

İnsanlar radioya inanmadılar, eşitdikləri səsin sahibini görmək istədilər. Televizor yarandı. Və bütün bunlar hər şeyin vizuallaşmasına gətirib çıxardı.

İnsanlar telefona inanmadılar, az istifadə olunsa da, vizual funksiyalara malik telefonlar yarandı.

Əvvəllər gəlinlər toyxanalara gətirilməzdi, artıq gəlinlər toylarını öz kürsülərində izləyirlər. “Gəlinlər” də artıq görünürlər. Vizuallıq dünya “qağa”nı bürüdü. Daha əllərini heç kəs arxasında gizləmir. Heç buna ehtiyac da yoxdur...

...insanlar insanlara inanmadılar. İnsanlar insanların işini yarıtmadılar. Robotlar yarandı.

İnsanlar vaxtlarını düzgün bölə bilmədilər, hərdən ulduzlar, hərdən günəş adamları aldatdı. Ulduzla, günəşlə vaxtı müəyyən edə bilmədilər, saat yarandı. Sonralar  insanlar günəşə, ulduza da inanmadılar.

İnsanlar gözlərinə inamadılar, gözlər də insanları aldatdı və nəticədə eynəklərimiz yarandı.

İnsanlar inanmadılar ki, torpaq xəzinədir. Və onu qazıb qızl çıxardılar, boyunlarına asdılar, barmaqlarına taxdılar. Qorxdular ki, yerdə qalsa o da çürüyüb məhv olar...

İnsanlar  göylərə inanmadılar. Uçub gedib planetləri tapdılar. Amma, sonra məyus olaraq Yerə qayıtdılar. Tapdıqları şeylər işlərinə yaramadı.

İnsanlar İsaya inanmadılar, çarmıxa çəkdilər. İnsanlar ancaq Allaha inandılar, amma, düşünmədilər ki, Allah da öz lütflərini İsa kimi bəndələri vasitəsi ilə insanlara ötürür. İndi isə onun, İsanın nə vaxtsa gələcəyinə inanırlar.

Milyon illik bir bəlaya – EŞQƏ inanmadılar insanlar. İnsanlar Qeysə inandılar, amma, ondan daha çox sevən Məcnuna inanmadılar, dəli dedilər...

İnsanlar Allaha sözlə qovuşdular, sözlə müraciət etdilər, amma, sözə inanmadılar, sözə gəlmədilər. Nəticədə müqavilələr yox, müharibələr oldu...

İnsanlar insanlara inanmadılar və sığorta şirkətləri yarandı...

İnsanlar Allaha inandılar, amma, səhər duran kimi yuxularını da yozmağı unutmadılar. 

İnsanlar alın yazılarına inanmadılar və falçılar yarandı.

İnsanlar ayaqqabılarına görə ayaq ala bilmədilər. İnsanları ayaqları apardı, amma, beyinləri əmr edən yerə. Allah ona görə ayağı aşağıda yerləşdirib. Ayaq həmişə başın quludu. Ona görə yazıq ayağa inanan yoxdu... Amma bizi inandığımız yerə ayaqlarımız aparır.

Atalar çox şey dedilər, hətta, bir kitablıq. Amma, övladlar öz bildiklərini etdilər. Oğullar atalarına inanmadılar. Təəssüf...

Qoy yadımdaykən bunu da deyim ki, Atalar sözləri kitabı təkcə kitab deyil. O, həm də babalarımızın etdiyi səhvlərin nəticələridi. 

İnsanlar insanlara hələ də inanmırlar. Bir ömür boyda təəssüf...

İnsanların başlarına düşən daş, yarımçıq qalmış evlərinə yarımadı. Ona görə başımıza düşən daşlara inanmadıq, amma baş daşlarına yaman inandıq...

Yalanlar televizordan gözümüzə, radiodan qulağımıza, havadan burnumuza girdi. Amma, biz yenə evi yanan çobanın evinə tərəf öz parçımızda su daşıyırıq. Biz yalanlara yaman inanırıq.

Hə dostlarım, Hemenquey çalmayacaq “Əcəl zəngi”ni, əcəl zəngini əzrail çalacaq. Ona görə də bir-birimizi sevək, bir-birimizi aldatmayaq... Atamızın adını oğlumuza qoymaqla biz öz varlığımızın müddətini uzada bilmərik. Biz öz varlığımızın, mövcudluğumuzun müddətini bir-birimizə inanaraq, bir-birimizi aldatmayaraq  artıra bilərik...

Necəsən Nitşe?

Hər şey əzabdanmı yoğrulub Nitşe?

Əzab insanların iç üzünü açır. İnsanın çöl üzü onsuz da taybatay açıqdı.

 Həyat qanunlarının tərkibində daim bu əcaib dialektika olmalıdırmı? Ramiz Rövşənin sözü olmasın “Özünə qayıdır, hər şey özünə”. 

Hərdən düşünürəm ki, ən müqəddəs rəqəm ikidir. Bir ruh+bir bədən, bir sən+bir mən, bir ata+bir ana, bir sağ+bir sol, bir əvvəl+bir son bərabərdi iki... 

Bir rəqəmi də gözəldir: bir ata, bir ana, bir ölüm, bir doğuluş. Birin müqəddəsliyini pozan bir şey var, o da sən, yəni özün. Çünki bir daxilində sənin  təkliyin yoxdur, sən həmişə özünləsən, yəni bir+bir=iki. İnsan tək qalmır, özü-özüylə qalır. Ona görə də digər şəxslərə sən yox, o sözüylə müraciət edirsən. Ətrafındakılar hamısı “O” dur. Yeddi rəng var deyə yeddini müqəddəs saymayın, çalışın sizin də öz müqəddəsləriniz olsun.

Dünya bir qədər çevrəyə bənzəyir, burada əvvəl həm də son deməkdir. Burada öndəkilər bəzən sonda da ola bilərlər. Xətt kimi daha çox perpendikulyardı dünya, burada bərabərlik, yəni paralellər ola bilməz, çünki, pul var. O da kağızlara parçalayıb bərabərliyi.

Avtobus dayanacağında fikrə dalıb gözləyən qız avtobusu gözləmir, sadəcə avtobus hər gün gəlib onu işə, getmək istəmədiyi yerə aparır. Onu fikirləşdiyi yerə bircə fikri apara bilər,  fikrinsə dayanacağını tapa bilmir. Fikir əlverişli nəqliyyat deyil, heç kimi mənzil başına çatdıra bilmir.

Rayonumuz çox isti olur Nitşe, saat 12:00 dan axşamüstü 18:00 dək  canını sevənlər küçəyə çıxmırlar, dincəlirlər. Hə bizlərdə yay tətilində məhz belə dincəlir kasıb qadınlar və kişilər. Başında zəmbil daşıyan xalanın beynində zəmbilin izi qalır, qarnındasa heç nə. Deməli, bütün əziyyətlərin sonu heçdir.

Qeybdən gələn səsim: Necəsən Nitşe, həyat dözülməzdir?

Nitşe: “Deyirsiniz “həyat dözülməzdir”. Onda sizin gündüzki qürurunuz axşamkı itaətiniz nəyə gərəkdir?”

Qeybdən gələn səsim: Heç nəyə. 

Bağışla Nitşe, sualına geniş cavab verə bilmirəm, çünki, burda cavabı ancaq “atalar” verə bilərlər. Atalarsa üçdən deyib. İş tapmayan dostlarım evdə ona görə də, iki söz də deyə bilmirlər.

Ata: İş tapdın, oğul?

Oğul: Yox...

 Axtalanmış qoyun ətinin bəlasına keçir, insan dilinin. Deməli, Allah bəlaları bədənimizə yerləşdirib.

Qeybdən gələn səsim : Nitşe, bizim axrımız necə olacaq?

Nitşe: “Amma rastlaşacağınız ən qəvi düşmən həmişə sən özün olacaqsan, keçdiyin meşələrdən hər dəlmə-deşikdə özün öz pusquna düşəcəksən”.

Nitşe, özünü öldürən adam deməli özündən öz günahlarının qisasını alır,  Allah bizə ayaq verib, ayaqsa ardımızca qaçır, deməli biz heç zaman özümüzdən qurtula bilmirik.

Görəsən biz bu qədər ağrılara hələ nə qədər dözəcəyik, Nitşe?

· “Həyat dözülməzdir, özünüzü nərmə-nazik göstərməyin siz də. Biz hamımız qəşəng yük eşşəkləriyik”.

Qeybdən gələn səsim: Daha sus Nitşe! Burda atalar üçdən deyib. Sən də üç dəfə danışdın. Artıq söz dəyənəktək baş yarar.

Bir şah olur, sonra həmin şahın yerinə digər padşah gəlir, sonra digəri. Bir gün növbəti şah ölür. Daha heç vaxt şah yaranmır. Bu nağılı nəvələrinizə, balalarınıza danışın. Çünki, bu nağıl heç vaxt olmayıb və heç vaxt olmayacaq. Nağılları bizim tək kasıb bəndələr yazıb, amma, hər şey şahların haqqındadır. 

Çox istəyərdim ki, yazıçılar toyu günü ayna qarşısında fırlanan qızın keçirdiyi hisləri yazsınlar, amma, aynanın dilindən. Qayıqlar haqqında əsər yazılsın, amma, dənizn dilindən. Arı pətəyinə çöp soxan uşağın qərəzini bilmək lazımdır.

Üzünü ovcuna qoyub ağlayan qızın dərdi ona görə azalmır ki, göz yaşları yenidən öz bədəninə, əllərinə hopur. Bakıya hamı şeir yazır, amma, Bakının yazdığı şeirin əlifbasını bircə bomuj bilir. O da oxumaq istəmir alın yazısını. Hər səhər saat altıda oyanan dostum sevgilisi qədər yuxuya həsrətdi. Yazıçılar bilirsinizmi bomujlar haqqında niyə yaxşı əsər yaza bilmirlər?  Çünki, küçədə yatmayıblar? Bomujlar onlarçün Van Qoqun əsərləri kimi anlaşılmazdır. Bomujlar onlarçün portretdir. Şəkilə baxılıb yazılan şeir və əsərlərdə ruh yox, ən yaxşı halda uğurlu təsvir ola bilər.

Buralarda metroda oturmaq üçün xanım olmalısan. Şikəst, yaxud da, ağ saqqal yox.  Bu prinsip digər sahələrə də sirayət edir.  Xanım sözünə baxın: XAN-I-M. Yaxşı yerdə oturmaq üçün Xan, sənə yer verilməsi üçün kiminsə Xan-I, yaxud da, kiməsə Xan–I–M olmalısan...

Buralardakı təmizliyi, bircə adını bilmədiyim qoca düzgün ifadə eləyir. O da, sözlə yox, hərəkətlə. Hər gün eynəyini tüpürüb silir. 

Buralarda hamı evinin mərtəbəsi boydadı. Birincilər daha balacadırlar. Sonuncular ən böyük. 

İnsanın talehi alnına yazılıbsa, falçılar niyə ovcumuza baxırlar, Nitşe?

– .................................................................................

Anası ölmüş qız saçlarını, anası ölmüş oğul cırıq və boş cibindən qıçının tüklərini yolurdu. Həyat ölümün əvvəlidir, ölüm həyatın sonu? Bəs bizim yaşamağımız yaşamaqdımı? Bizim ölümümüzün əvvəli hanı?

Doqquz iqlimi olan ölkədə havam çatmır, desəm yəqin inanmazsınız. Amma, bütün inanclara and olsun ki, bəzən belə olur.

Bu şəhərdə şeir yazmayanlar da misra-misra ölür. Biz şairlərsə heca-heca.. Biz şair xalqıq axı.

Bizim yaş dövrlərimiz də şərtidir. Biz uşaq, yeniyetmə, gənc, qoca olmuruq. Biz, pulumuz olanda şən uşaq, olmayanda atılmış qocalar kimi oluruq. Gənclik, yeniyetməlik bizə görə deyil.. 

Nəisə, Nitşe. Sən bir qədər bığlarını sığalla, mən saçımı... amma, başqalarının əvəzinə.

· ...oldu.


KAŞ və BƏLKƏ

Bir səhər oyanasan və görəsən ki, buludlar rəngini dəyişib. Səhər yeməyini yeyib liftin düyməsini basıb girəsən içəri və görəsən ki, qoca bir qadın dayanıb, amma, nə gileylənir, nə də yorğundu. Salamlaşıb keçəsən...

 Tıxacsız yollarda gedəsən, dəqiq dayanacaqlarda saxlayalar avtobuslar. Qızların təbəssümlərinin işıqforunda düşəsən tıxaca, dayanıb saatlarla baxasan. Və anlayasan ki, qırmızı rəngdən də başqa rənglər insanı yolundan eləyə bilir... 

Sonra o qız əl eləyə, sağollaşa,  sənə həyatın yaşıl işığını yandıra. İşə gedib hirslənmədən adamların üzünün saflığında çiməsən, daha metolardan tər iyi gəlməyə. Sən avtobusu, adamlar səni minməyə.

 Günorta pəncərədən yerə baxasan, görəsən ki, əlini ağzına salan uşaq bilmədən barmağını dişlədi. Dünyadakı bütün hərəkətlərin bu qədər təbii olacağına inanasan. Ağlayan uşağın yanağından süzülən yaş, böyük bir prospektin tozunu yatıra. 

Gözünü yumub özün haqda yox, başqaları haqqında düşünəsən. İnsan özü haqda o zaman çox düşünür ki, öz dərdi çoxalaraq onun başqalarına  baxan gözünü bağlayır. Sonra yuxu tuta səni, yuxunda baxçanın həyətində oynayan uşaqları görsən. Amma, yuxuları yozmayasan səhər-səhər.

Oyuncaq dükanlarını uşaqlara bağışlayalar. Ya da, uşaq vaxtı oyuncaq almağa pulu olmayan qocalara.

Qocaların ən çox getdiyi yer əczaxanalar, ən çox danışdıqları mövzu dərman preparatları olmaya.

Qapıların kandarından təbəssüm asalar. İnsanlar ancaq ürəkləri istəyəndə gülələr. Varlılar üçün ayrı, kasıblar üçün ayrı maska taxmaya insanlar.

Papiros və zavod tüstüləri küsüb gedələr şəhərdən.

Gözəl qızların çantalarından gözəl kitablar çıxa.

“Buyurun”, “Çox yaxşı”, “Mən də məmnunam”, “Allah köməyiniz olsun” sözləri gün ərzində ən çox işlənən kəlmələr ola.

Baltalar ağacları yox, kin-küdurəti doğraya...

Televizoru açasan və eşidəsən ki, İraqda 300 uşaq doğulub. Çeçenlər silah yox, şənlik fişəngi atırlar. 

Və s.

Yarpaqlar

Müharibə ilkin halda mənə külək və ağacları xatırladır. Külək və ağaclar iki düşmənə bənzəyir. Yarpaqlarsa xalqa. Külək ağacları silkələyir, amma, yarpaqlar tökülür. Hindistanda kasta rejimi vardı bir vaxtlar. Kastalardan ən çox ziyan görən “kiçiklər” idi. Deməli, kiçik olmaq yarpaq kimi tökülmək təhlükəsidir. Corc Buşla və Səddam Hüseynin (küləklə ağacın) bəlasına yazıq yarpaqlar tökülür.  

Bədii əsərlərdə adətən müharibənin ilkin şəraitini, dəhşətini yazırlar. Amma, müharibə hələ dəhşətin fotosudur. Fəlakətlər müharibədən sonra başlayır. Müharibə dünənlə bugünün arasındakı abadlıqla dağınıqlığın fərqinin fotosudur. Ağlayan ana, əyni-başı cırıq uşaq, saçı yolunmuş qadın müharibənin baş verdiyi günün ifadəsidirsə, balasının dərdindən ölən ananın qəbri, məktəbə gedə bilməyən uşağın talehi, istəmədiyi işdə işləməyə məcbur olan qadının iş rejimi müharibənin sonrakı şəkilidi. Amma, təəssüf ki, insanları daha çox müharibənin ilkin fotosu maraqlandırır. Sonrakı yox...

Saat

Nədənsə bəzi əşyalar olduqca səmimi bir dillə danışırlar. Məsələn: paltar ipindən asılmış paltarlar. Onlar dünyanın faniliyinin eskizləridir. Yəni, ipdə yellənərkən öz boşluğunu, yüngüllüyünü ifadə edirlər. Və bizə isbat etməyə çalışırlar ki, budur siz nə vaxtsa bizim içimizdə olmayacaqsınız, ya da biz sizin əyninizdə. Deməli, nəsnələrin də öz doğal dili var. Yaxud saatın yatması. Saat yatanda – dayananda həmişə geri qalır, zamanı ləngidir, bizi cavan saxlamğa çalışır. Niyə saat olduğu vaxtdan irəli getmir? Maraqlıdır. Saatın yatmağı yeganə şeydir ki, biz ona aldanmağımıza sonradan təssüflənmirik. Göründüyü kimi saat düz işləməyəndə zaman anlayışı itir. Yəni, insan zamanı özü də bilmədən azdırır, yaxud da əksinə. Bu konteksdə saatın səhv işləməyi bizim xeyrimizədir. Amma, bəzi əşyaların yaxşı işləməməsi bizi ölümə aparır. Məsələn: Avtomobilin əyləci işləməyəndə biz maşından daha çox ölümü sürürük. Yaxud bəzi əşyaların yaxşı işləməyi bizə ziyan vurur – ət maşını yaxşı çəkəndə, bıçağımız iti olanda birinci əlimizi kəsir.  Amma, saat düz işləyəndə də xeyrimizə olur, səhv işləyəndə də. Başqa bir misal: Həmişə deyib-güldüyün, yeyib-içdiyin dostun, yaxud yaxının öləndə, o oturan stol onu sənə xatırladır.  Deməli, əşyalar bu boşluğu – yoxluğu təkrarlayırlar. Həmin stola qoyulan çəngəl və boşqab da, o stolun başlatdığı tənhalıq duyğusunu davam etdirir. Deməli, əşyalar danışır, amma, biz onları anlaya bilirikmi? Yaxud yolda yeriyərkən sevdiyimiz qızın paltarına oxşayan bir paltar görəndə həmin qızın simasına baxmadan biz öz sevgilimizi xatırlayırıq. 

Necəsən?

Nədənsə həmişə pis şeylər daha cazibədar olur. Yaxud da biz pis şeylərə qarşı çox “şorgöz” oluruq, diqqət edirik, arxasınca gedirik. Misal:

· Salam.

· Əleyküm.

· Necəsən?

· Yaxşıyam.

Bu dialoqla fikir tamamlanır. Yəni birinin yaxşı olması onun haqqında olan bütün informasiya əhatəsini qapayır, örtür. YAXŞI ilə hər şey tamamlanır, yəni.  Ondan özgə şey soruşmağa lüzum qalmır. Necə deyərlər “əsas can sağlığıdır”. Əks hala baxaq:

· Necəsən?

· Belə də, yaxşı deyiləm.

· Niyə?

· Xəstəyəm.

· Haran ağrıyır?

· Ürəyim.

· Nə vaxtdan?

· İki gündü.

· Həkimə getmisən?

·    Hə.

· Nə dedi?

Bu sual cavabı uzatmaq da olar. Əsl məğzə çatana kimi sualları ipək yolu etməyə dəyməz.  Biz əslində bu suallarla – qayğıkeşliklə əks tərəfi daha da narahat edirik. Göründüyü kimi pis şeylər daim çözülür. Amma, heç vaxt “Niyə yaxşısan?” – deyə soruşmuruq. Biz həmin yaxşılığı heç bir səbəblə əlaqələndirmək istəmirik. Əgər əlaqələndirsək dialoqçumuz da təccüblənər.

· Necəsən?

· Yaxşıyam.

· Niyə yaxşısan?

· Necə yəni niyə yaxşısan?

Bilirəm ki, əksər hallarda bu sualın cavabı belə olacaq. Biz həmişə soruşuruq ki, “o uşaq niyə ağlayır?”. Heç vaxt “o uşaq niyə gülür?” demirik. Biz bəlkə də ona görə uşaqların sevincini düzgün anlamağa acizlik göstəririk. Biz gülüşü ancaq komediya janrındakı kimi təsəvvür edirik, yəni, gülüşün altında mütləq qatı bir məna olmalıdır. Amma, biz uşaqların üzündəki “təbəssüm xanım”la, “gülüş bəy”lə tanış olmuruq. Bu isə ‘fəlakətdir, həm də Rabinzon Taqorun “Fəlakət”i deyil, bizim fəlakətimizdir.

Gözümüzün yaddaşı

Baxırıq... Unutmuruq... Gözümüz tutub saxlayır və heç vaxt unutmur. Gözün kanalından ürəyə axir   insanlar, hadisələr, tarixlər...

 ...göz baxır, seçir. Ağı qardan, yaxşını yamandan, gözəli çirkindən. O bütün vizuallıqları eyni dalğada yayımlayır.

 Göz yaddaşı ağıl, idrak, təfəkkür yaddaşından daha möhkəmdi, çün ağıl hardasa yorulur, kimlərisə silir... amma göz yox. Belə bir ifadə var “yadımdan çıxdı”. Amma belə bir ifadə “ yoxdur: “gözümdən çıxdı” . Bu heç də təsadüfü deyil, bilirsiniz niyə? Çünki insan birinci olan şeyləri heç vaxt unutmur, Məsələn, ilk sevgilimizi, il məktəbə getdiyimiz günü, ilk yazımız cap olunan qəzeti, ilk kitabımızı. İlklər daim maraqlıdır deyilmi? Göz də insanın ilk müşahidəçisidir, o heç vaxt unutmur. Birinci göz görür, sonra dərk edirik. Ona görə gözümüzə təzə görünən şeylərin hamısı daha uzunmüddətli olur. 

Gözümüz unutmur. Məsələn, ölən insanın gözündə son təsvir əbədi olaraq digər dünyaya gedir, bunu hamımız bilirik, fəqət heç birimiz bilə bilmirik ki, kimin ürəyində hansı söz, kimin beynində hansı fikir getdi. Xoşbəxt tarixçə, tarix, keçmiş odur ki, həm ürəyin, həm  gözün, həm də ağlın yaddaşında qalır. 

Hökmdar və ERA

Makedoniyalı İsgəndər, Çingiz Xan, Topal Teymurdan Obamaya qədər bir düz xətt uzatsaq elə hey bu xətt ancaq üfüqü alınır, yəni dünyadakı dəyişiklik ancaq adla mövcuddur. Hökmdarları zaman yaradır deyirlər. Amma, hökmdarlar da zaman yaradır. Məsələn: “Şah Abbasın dövrü”, “Stalinin vaxtı”... Yaradan yaratdığını yaradıcı yaradır. Dünya bizim eramızdan əvvəl də olub, eramızda da var, eramızdan sonra da olacaq... Amma, heç kəs bizim eradan əvvəl olmayıb, eradan sonra da olmayacaq. Hər kəsin “Öz erası” var. Özümüz də hiss etmədən daim başımızın üstündən Domokl qılıncı kimi İNDİKİ ZAMAN sallanır.

Dünyaya baxmağa gəldik

Nə özümü insana edə bildim, nə yadı, 

                                  Dünyaya baxmağa gəldim.

Vaqif Səmədoğlu

Vaqif Səmədoğlunun bu misrası tamaşaçılığı anlatdı mənə. Sanki bildiklərimi, yaxşı anladıqlarımı yenidən yaşayıram, başa düşürəm...

 İnsan hər hansı bir hadisəni yaşayır, öz keçmişinə ötürür, zamanına qovur... çıxara bilmir ömründən...

  Baxaq: Hadisəni icra edən birinci tamaşaçıdır. Baxa-baxa icra edir.

 İkinci əşya öz tarixini, yerini, ölçüsünü və.s dəyişir ikinci tamaşaçının öz-özünə olan nəzəri.

... üçüncü kənar göz, kənar nəzərdir. Bu bir də ola bilər, min də. Burda bir kütləvilik yaranır. Təbii ki, kənar müşahidələrin qənaətləri fərqli olur, amma adı eynidir: kənar göz. Hətta hadisəni törədən, icra edən də bir müddət sonra, iş qurtarandan sonra yaratdığına kənar göz ilə baxır, kütləyə qoşulur. Dünya daim bu kənar gözün müşahidələrini danışır, diqtə edir. Ona görə insanlar dəyişdirdiyinə, dəyişdirməyə çalışdığı şeyə, dəyişdirilmişə kənar gözlə baxır. Bu insanın aliliyinin acizliyidir. Yəni mövcudu dəyişdirmək olmur. Biz yalnız dünyaya baxmağa gəlmişik. Bizim dəyişdirmək istəyimiz sadəcə adi cəhdlərdir...

Uşaqlar

Ailə-məişət münasibətlərində mənə ən şirin gələn mövzu nənə, baba və nəvə münasibətidi.  Çünki, əsl uşaqlarla  “yaşlı uşaqlar”ın ünsiyyət prosesi meydana çıxır. Məsələn: babalar nənələrdən rəhmsiz olurlar. Nənələr də babalara nəvələr üçün rəhmsiz olurlar.

Altmış yaşlı babanın yaşını nəvəsi say çöpləri ilə sayır. Baba isə bu ömrü altmış ilə sayıb. Doğurdan da, hər  şey UŞAQLAR üçün necə də asandır. 

Sağda ata, solda ana, ortada isə onların əlindən yapışmış uşağı təsvir edin. 
1) Uşaq ata və ananı ayırır. Yəni onların arasına girib. Ümumi enerjinin yarısı ortadakı CİSMƏ ötrülür. 
2) Uşaq həm də onların əlindən yapışaraq onları ayrılmağa qoymur. Birləşdirir. Mərhum dostum Fərhad Metenin belə bir şeiri var.

Bütün acı xəbərlər gecə saaatlarında gəlir,

Məsələn, bir körpənin doğuluşu xəbəri.

Son qoyur kişi ilə qadının ayrılmaq istəyinə.

Cənnət və Cəhənnəm

Gözəlliyi cənnətə, gözəli mələyə, təmizliyi bulağa (zəm-zəmə), bəyazı südə bənzədə-bənzədə bu dünyada özümüzə o dünya yaratmaq istəyimiz var, deyəsən. Yoxsa, bu ibarələr təsadüfənmi yaranır? Balzaq yazır ki, “Allaha şübhə etmək ona inanmaq deməkdir”. Deməli biz cənnətə şübhə etmədən inanırıq. Hamımız?

Cənnət və Cəhənnəm, Xeyir və Şər, İşıq və Qaranlıq. Bu dualizmə fikir verdinizsə, müsbətlər həmişə birincidir. Bu prinsip cəmiyyətdə həmişə var, yaxşını əvvələ verib yamanı arxasınca göndərirlər,sırıyırlar. Ona görə insanlar həmişə aldanırlar...

Qadınlar və kişilər

Qadınların kişilərdən ən ümdə fərqlərindən biri də budur ki, onlar seçim imkanı qarşısında qalanda ən sərfəlini seçirlər, ən layiqlini yox. Bir də eşitmişəm ki, qadınların beyni kişilərin beynindən yüngüldü? Sizcə bu təsadüfdürmü?

Gender bərabərliyini qadınlar pozurlar, çünki ən azından onların sayı daha çoxdu. Qadınlar kişilərin qabırğasından yaranıb. Gec gəlib tez öyrənənlər kişiləri cənnətdən qovdurdular. Bu hal sonralar hamıya sirayət etdi. Tamahkar insan olan yerdə cənnət ola bilməz...

Adəmin qabırğasından Həvvanı yaratdı Allah. Ona görə də kişilərin canı (divin canı şüşədə olan kimi) həmişə qadınlardadı.

İnsanlar təkcə tamahkar olduqlarına görə cənnətdən qovulmayıblar, fikrimcə. Çünki Allah bağışlayandır, rəhimlidir O belə xırda şeylərə görə insanı Cənnətdən qovmazdı. Allah insanları ona görə qovdu ki, insanlar SÖZƏ xəyanət etdilər. Təsadüfü deyildi ki, dünyadan əvvəl söz yaranmışdı və Allah aləmi insanlara sözlə açıqlamışdı. Bütün dini kitablar sözdən ibarətdi. Allah bütün insanlara başqa yollarla da çatdıra bilərdi. Amma onlara məhz, kəlamlarla, sözlərlə anlatdı hər şeyi. O Adəmdən sonra da Sözə Xəyanət etmədi, dini kitabları yaratdı adəmin övladları üçün. Allahın Adəm və Həvvaya tapşırığı SÖZ  idi. Onlar almaya – qadağaya yox, Allahın SÖZÜNƏ tapşırığına xəyanət etdi. Allahsa sözə xəyanət edənləri bağışlamır. Məsələn, söz qanmayan insanlar indi də xeyir tapmırlar, sözün müqəddəsliyinə inanmayanlar Allahın böyüklüyünü qana bilmirlər, fikrimcə.  
Həqiqət

Czuan Tszı yazır ki, “Həqiqəti öz həyatınla dərk etməlisən, onu məktəbdə öyrənə bilməzsən”. Dünyada “həqiqət məktəbi” yoxdur və onun mövcudluğu həqiqət deyil. Yəni kimsə həqiqəti anlatmır, sadəcə sən yaxşını yamandan seçib onun həqiqətini tanıyırsan. “Ürəyini qolları”nın arasına alırsan və  bu anda gerçəklik əsl HƏQİQƏTlə realizə olunur. Bəzən belə bir şey söyləyirlər – “onsuz da həqiqət ağrılıdır, bəzi hallarda hər şeyə nikbin baxmaq lazımdır”. Bu fikir birinci halda özünü aldatmadır. Yəni ölmüş quşun yanından iyrəndiyin üçün gözünü yumub keçirsən. Əslində isə o quş var. O, həmin yerdə ölüb və onun pis qoxusu sənin burnunda “yaşayır”. Dostoyevski yazır ki, “Həqiqətin qarşısını heç bir duman kəsə bilməz”. Məsələn:  Napaleon dövrünün Fransası iyrərənc idi. Amma, Napaleona görə “gözəl” idi. Sonra necə oldu? Napaleon da ömür boxçasını yığıb qəbrə getdi. Hazırda Fransada onun ideoloji mərkəzi var və onun haqqındakı həqiqətləri açıqlayır. Yaxud ötən il Stalinin həyat və fəaliyyətini araşdırmaq üçün Rusiya Elmlər Akademiyası əmr verdi. Və onun haqqında yüzlərlə tədqiqat əsərləri yazılacaq. Deməli, Napaleon da, Stalin də duman idilər. Onların dövründə qorxudan yazılan kitablar da. Artıq həmin duman çəkilir, yoxdur və insanlar həmin dumanın arxasındakı mənzərəni – HƏQİQƏTi görmək istəyirlər. C. Oruell yazır ki, “İstəsək də, istəməsək də həqiqəti qəbul etmək məcburiyyətindəyik”. Bu fikir isə, məncə bir qədər yumşaq desək, ancaq  qorxaqlıqla bəraət qazana bilər. Bizim istəmədən qəbul etmədiyimiz həqiqət nədir? Bizim etirazımız! Yox dediyimiz nəsnələrdir. Biz etiraz edib o həqiqətlərin qarşısını ala bilmiriksə, deməli, biz onu istəyirik, ən azı özümüzü qorumaq, başımızı salamat saxlamaq üçün. Axı azadlıq da həqiqətdir.

 M. Servantes yazır ki, “Ən müdrik siyasət həqiqəti söyləməkdir”. Biz bir qədər əvvələ getsək və bizim dildə desək, bu o deməkdir ki, “Ən böyük biclik düzlükdür”.  Məncə həqiqət biclikdən keçə bilməz, çünki ilkin halda onun yeganə yolu yenə həqiqətdən keçəcək. Yəni, həqiqiət elə HƏQİQƏTdir. Onun yoluna kimsə çıxa bilməz. Həqiqət yalnız həqiqətlə toqquşa bilər. Bu zamansa... 

“Həqiqəti öyrənməyə heç kəsin gücü çatmır” (J Vondel). Bu fikirsə tamam absurddur. Bir növ passiv romantikadır, özünü aldatmadır, yalanı qaşıqlayıb yeməkdir. Həqiqəti öyrənməyə hamının gücü çatır, amma onu qəbul etməyə və öz həyatında xarakterizə etməyə gücün çatmır. Məsələn: XX əsr Azərbaycan ədəbiyyatında C. Məmmədquluzadə sırf realist üslubda yazırdı. XIX əsrdə çörəyindən burun çıxan Qoqolun qəhrəmanı kimi. Amma, romantiklər isə iki cəbhəyə ayrılmışdılar – gələcəyi və keçmişi çağıranlar. Yəni, bəziləri istəyirdilər ki, əvvəlki türkçülük, “turançlıq” qəbul olunsun, bəziləri deyirdilər ki, uğurlar hələ öndədir və demokratik cümhuriyyət yaranmalıdır. Reallıqsa ondan ibarət idi ki, indi kassa aparatından pul çıxara bilməyənlər kimi Novruzəli poçtalyonla davaşırdı. Əlbəttə, romantiklərin cümhuriyyət qurulmasında əməyi böyükdür, danılmazdır. Bütün ideologiyalara ən azından ideasına görə, fikir tarixini genişləndirməyə görə minnətdar olmaq lazımdır. Amma, həmin dövrün ədəbiyyatının zirvəsi HƏQİQƏTdir – Mirzə Cəlildir.

Q.Qaliley məhkəmədə yerin fırlandığını təskib edir. Amma, dilinin altında mızıldanır – “Hər halda fırlanır”. Bax bu, sükutun həqiqiətidir. İnsanlar onu qışqıra-qışqıra yox, pıçıltı ilə qəbul etdirirlər.

Həqiqət Don Kixotluq deyil, amma, Don Kixot həqiqiətdir. Don Kixot həqiqətdir ki, XVI əsrin avropa insanı cəngavərlik xülyasındadır. XX əsrin şərq insanı günəşin şərqdə doğması ilə öyünür. Həqiqət də məlum olduğu kimi iki yerə bölünür: İlahi və insani həqiqət. İlahi həqiqət dünyanı dərk etmədir. Yaradan yolu ilə öz həyat həqiqətlərini tamamlamaqdır. İnsani həqiqət özü də iki yerə bölünür. (Həqiqət bölünməzdir, bu, müəyyən mənada şərti xarakter daşıyır). Yəni, insanın inandığı həqiqiət – “ Məhəmmədhəsən əminin eşşəyi nə vaxtsa gələcək”. Bu yolda bir ömür hədər etmədir. İkinci həqiqətsə, gördüyün həqiqətdir. Bu vaxt isə həqiqət sənə dəxli olma dərəcəsindən aslı olmayaraq sən ona tabesən. Ən uzağı onu ömrün hansısa daşının altında gizlədə bilərsən. Həmin daşısa, mütlək bir gün kimsə tərpədəcək. Mütləq...

Qızıl haqqında

Poeziya lal doğulur. Səslənmir. Öz daxili azadlığı çərçivəsində dinə bilir. Şeir həmişə nəsirdən üstün olacaq. Çünki hamı bu lalı və dilbilməzi danışdırmaq istəyəcək. nəticədə o özü ilə danışacaq. İnsanın ən səmimi müsahibi elə özüdür və bu həmiş də belə olacaq. Ona görə də o əsl poeziya ilə qarşılaşanlar həmişə ozünü danışdıracaq. Nəticədə onun öz qənaətləri yaranacaq, ruhlarına cavab verməli olacaqlar. İnsan məhkum olunanda birinci cəzanı ona taleyi kəsir. İkinci cəzanı hakim, sonuncu cəzanı isə özün-özünə kəsir – niyə belə etdim deyə  suallar yağdırır. Üçüncü hakim əbədi olaraq yaxanı buraxmır. İnsan ömrü boyu müxtəlif variantlarda ona cavab verir və haçansa o çoxlu cavabın içindən birini tapır, ruhuna rahatlıq gətirir. Şeir də şairin üçüncü hakimidir.

Ümumiyyətlə şeir niyə təklikdə yazılır deyə sual etmişəm həmişə özümə.

a) Şeir doğulur, doğanlar həmişə utanırlar. Şairlərdə ona görə kənar gözdən qaçmağa çalışırlar

b) Təklik insanı özü ilə üz-üzə qoyur. Və şair ruhi haqq-hesab çürütməli olur. O yaşantılarına qarşı cavab verməli olur. Bu səbəbdən də özünü gizlədir...

c) Şeir şairin ağrılarıdır,  başqalarını narahat etmək istəməyən qayğıkeş  insan daim bu ağrıları başqalarından gizlətməyə çalışır. 

C.Məmmədquluzadə yazır ki, “Elə yaşamalısan ki, öləndən sonra da ölməyəsən”. Şairlər məncə ölümdən qorxan adamlardı. Çünki onlar çox ölürlər. Məsələn, kəndirbaz ömrünün çox hissəsini kəndirin üstündə keçirir. Amma ən çox da kəndirdən qorxur. Çünki O çox yaxşı bilir ki, onun ehtimal etdiyi ən yaxın ölüm orda gizlənib. Şeir həm də bu mənada şairin “ehtimal etdiyi ölümdür”. 
Fərid üçün məktub

(son söz əvəzi)

Əziz Fərid!

Başqasının, gənc bir adamın şeirləri haqqında yazmaq çox çətindi. İlk şeirlərimi göndərdiyim bəzi ədiblərimizdən  məktub almamağımı bir vaxtlar laqeydliyin ayağına yazsam da, təfsilata varmadan həmin sükutların həqiqi mənasını anlamağa başlamışam.

Biz, ədəbiyyatla məşğul olmağı həyatının ən vacib işinə çevirmiş adamlar, əsas suala – “söz nədir?” sualına heç vaxt cavab tapmayacağıq. Tapmadıqca da bu sirr bizi öz əsarətində saxlayacaq, yazdıqlarımızın fərqində olmayacağıq, mübahisələrdəki çıxılmazlıqları isə “zövqlə bağlı mübahisə etmirlər” ifadəsi ilə ötüşdürməyə qalxacağıq.

Sən, mən, bizim kimi yüzlərlə, minlərlə başqaları bəlkə heç gözləmədiyimiz, nə hisslə, nə də rassional ağılla heç vaxt hesablaya bilməyəcəyimiz bir məqamda adi və gözəl həqiqətlə təkbətək qala bilər, onu görə bilər, fiksə edə bilərik və bu, müəllifin ömründən daha uzun yaşayacaq ədəbiyyata da çevrilə bilər. Özü də beş günmü, bir aymı, on ilmi yaşadığımızın fərqi belə olmaz. Bəlkə buna görədir ki, min səhifələrlə uzanan bir roman üç misralıq bir haykunun, bir Orxan Vəli şeirinin ifadə etdiyindən atrıq bir şey deməz, yaxud da, yüz misralıq şeir bir uşaq təbəssümünün yanında olduqca solğun görünər. Bəlkə buna görədir ki, bir kitabı oxuyub həmin kitabı oxumağını, heç vaxt yaddan çıxarmayacağın bir neçə misraya, bir neçə şeirə görə baş verdiyini anlamalı olursan. Sənin kitabında heç vaxt yaddan çıxarmayacağım şeirlər var:

“ Uşaqkən beşiyini bəzəmişdilər,

Daha sonra yüyrüyünü,

Sonra oyuncaq evini,

Evlənərkən gəlin maşınını,

Öləndə tabutunu, məzar daşını.

İndiysə deyirlər ki,

Rəhmətlik sadə adamdı...”

Yaxud:

Səhər bir oğlan doğulacaq, adı Vüsal.

Səhər bir qız doğulacaq Hicran adında.

Bir gün Hicran Vüsalı sevəcək.

Vüsal da Hicranı.

Bir gün  Vüsal hicrana qatlaşacaq.

Hicran çatmayacaq vüsala.

Və ya misralar:

“... insanlar insanlardan başlayır, ölkələr sərhədlərdən.”

“...insanlar incimirlər, insanları incidirlər”

“qaraçıya pulla bərabər mərhəmətini də ver”

“... hər gün, ölmüş oğlunun ad günü olan ata var,

hər gün, gözləri yol çəkən kimsəsizlər var...”

“... dünya kimləri itirib: 

Amma, özünü heç nə itirməmiş kimi göstərir...”

 Mən yaxşı redaktor deyiləm, amma, pis oxucu və müşahidəçi olduğumu da deyə bilmərəm. Sonunculara əsasən fikrim belədir ki, sənin kitabın onu diqqətlə oxuyanlara nələrisə mütləq anladacaq. Bunu kitabının hansı səhifəsində, hansı şeirində tapmağı onlar özləri həll edəcəklər. Gecəmi, gündüzmü, ovqatlarının təlx vaxtımı, kefləri kök olandamı? Bu oxucunun neçə yaşı olacaq? Təcrübələri səndən çoxdumu, azdımı? Bu vacib deyil. Çünki, sən də bu mətləblərə müxtəlif məqamlarda gəlmisən. Amma, bir şeyə inanıram ki, çalışqanlığın (“Mədəniyyət” qəzeti üçün yazdığın araşdırma yazıları, rəylər, məqalələr, bəddi tərcümə sahəsindəki uğurların), böyük işlərin altına qorxmadan girməyin, ən əsası insan kimi düşünməyin və içindəki insan naminə gündəlik mücadilən sənin böyük ədəbiyyatdakı yolçuluğundakı ən etibarlı yol yoldaşın olacaq. Və bir də əminəm ki, illər sonra bu kitabın ən yaxşı redaktoru yenə sən özün olacaqsan...

Səlim Babullaoğlu

Şair-tərcüməçi,

“Dünya ədəbiyyatı” jurnalının baş redaktoru

